
Òlga Kùklińskô Klasa II-III spòdleczny szkòłë
(2 ùczbòwé gòdzënë)

Dzél 14. Stolem. 
Gòdë

Co sã mòże stac, czedë pòstac z  kaszëbsczi legendë bez 
przëtrôfk naléze sã w lëdzczim swiece? Na dodôwk trafi 
na òsoblëwi dlô lëdzy czas Gòdów, chòc pò prôwdze na-
wetka nie wié, cëż to je? Dô sã zgòdzëc ne dwa rozmajité 
swiatë?  Przecã je to czas cëdów, tak tej mòże sã wëdarzëc 
wszëtkò. Gwësno, bãdze czekawò…

Grétka i Frãck mieszkelë ze starszima w môłim lesnic-
twie na pôłnim Kaszëb. Przëjachelë tam w  ùszłim rokù 
z Warszawë, bò jich òjc òstôł prawie lesnym w tim placu. Béł 
to dlô dzôtków czësto jinszi swiat. Przëcygnãlë z wiôldżégò 
miasta do wiôldżégò lasu, bò tatk ùdbôł so zmienic całé 
żëcé jich familii. Mëma bëła z nim zgódnô. Grétka i Frãck 
ni mielë nick do gôdaniô, chòc nie bëło jima letkò. Òstawilë 
drëchów, szkòłã, lubòtny jigrowi plac i przëjachelë na Ka-
szëbë. To miałë bëc jich pierszé gòdowé swiãta w  nowi 
chëczë. Òd séwnika chòdzëlë ju do môleczny szkòłë i na-
wetka sã jima widzało. Bëło jinaczi niglë w stolëcë. Wszëtcë 
sã tuwò znelë i ju pierszégò dnia wszëtkò ò nich wiedzelë: 
skąd są i  kògùm mdze jich tatk. Nôbarżi czekawi béł jich 
sąsôd Bòrisk, chtëren mieszkôł zarô za lasã i czasã biwôł 
ù nich w lesniczówce, bò jegò tatk téż robił w lese. W szkòle 
dzecë doznałë sã, że na Kaszëbach lëdze gôdają swòjim 
apartnym jãzëkã i nawetka mëma zgòdzëła sã, żebë zapi-
sałë sã na ùczbë kaszëbsczégò, cobë lżi bëło jima wpaso-
wac sã w nen nowi môl i zrozmiec jegò kùlturã. Na jedny 
z pierszich ùczbów szkólnô òpòwiedza jima legendã ò ka-
szëbsczich mòcarzach – stolemach. Grétce i Frãckòwi baro 
sã ta pòwiôstka widza i nawetka rzeklë ò ni starszim doma. 
- Mëma, wiész të, chto to je stolem? – spita przë wieczerzë 
Gréta.
- Stolem? To je jaczi waji nowi drëch? – òdpòwiedza mëma, 
robiącë malënową arbatã.
- Niééé! To je kaszëbsczi mòcôrz, chtëren miôł taką sëłã, 
że letkò mógł cëskac nawetka wiôldżima kamama! – 
krziknãła z  rëdotą Grétka. – Mëmkò! Niech mëma kùpi 
nama jakąs ksążkã ò stolemach, proszã! – dodało dzéwczã.
- Mòże na Gwiôzdkã, jo? – wëmëslëła chùtkò nënka, żebë 
Grétka dała ji pòkù. 

Na pierszé gòdowé swiãta mielë do nich przëja-
chac starkòwie, żebë òbezdrzec nen snôżi plac, w  jaczim 
terô mieszkają. Wszëtkò bëło ju bëlno przërëchtowó-
né. Jizbë wëpùcowóné, danka ùstrojonô w  pańsczi jizbie, 
naszëkòwóné fùl jestkù. Równak wszëtcë nôbarżi żdelë 
na sniég, jaczégò w stolëcë dôwno ni mielë widzóné. Biôłé 
Gòdë to bëło jich snienié. Grétka i Frãck pòznelë ju w szkòle 
czile kaszëbsczich zwëków sparłãczonëch z  Gòdama, 
nawetka zrobilë so môłé słowarze z  òbrôzkama i  nôdpi-
sama w kaszëbsczim jãzëkù. Bëlë z sebie baro bùszny, bò 
wiedzelë, co to je danka, snieżélc, gwiôzdór, czëp a darënczi 
i chcelë tegò naùczëc swòjich starków.

W Wilëjã Gòdów kù reszce spôdł sniég. Wszãdze zrobi-
ło sã biôło, a dzecë ni mògłë sã nim naceszëc. Ùdbałë so, że 
pòjadą na sónkach do swòjégò drëcha Bòriska i razã pùdą 
na górkã jesz przed wieczerzą. Na lesny stegnie ùzdrzelë 
szlachë wiôldżich stóp, le ni mógł to bëc niżóden zwiérz. 
Grétka i Frãc mùszelë sprawdzëc, dokądka ne szlachë pro-
wadzëłë. Chòc përzinkã mielë strach, pòbieglë dali w  las. 
Zdôwało sã jima nawetka, że zemia kąsk dërgòce pòd 
nogama. Dzecë ni mògłë ùwierzëc w  to, co òbôczëłë. Na 
sniegù leżôł wiôldżi mòcôrz, prawie taczi, ò jaczim gôda 
szkólnô òd kaszëbsczégò. Wëzdrzôł jak człowiek, ale pôrã 
razy wiãkszi. Mógłbë cësnąc wiôldżima kamieniszczama 
jak zôrnama grochù, a drzewa wërëwac z kòrzeniama, ale 
terô nick sã nawetka nie rësził. Dzecë wiedzałe, że wedle 
legendë stolemë nié wiedno żëłë z lëdzama w zgòdze, a téż 
nie bëłë nômądrzészima istotama na swiece, tak tej ùdbałë 
chùtkò sã przed nim schòwac. Chto wiedzôł, co òn mógłbë 
z nima zrobic?  Béł dobri czë równak złi?
- Grétkò, czë to je… stolem? – pòwiedzôł cëchò Frãc.
- Zdôwô mie sã, że jo – rzekła ùrzasłô sosterka.
- To niemòżebné! Przecã òne żëją leno w kaszëbsczich le-
gendach.

Czej knôp to wërzekł, stolem sã rësził i zbùdzył, a dzecë 
schòwałë sã za drzewama. 
- Mòja głowa, co sã stało? Gdze jô jem? – mrëczôł pòd nosã 
stolem. – To gwësno bez nen kam, w jaczi jem sã ùderził, 
nick nie pamiãtóm. A wa, kògùm wa jesta, môłé istotë 
schòwóné za chòjną? Mëslita, że waji nie widzã? – krziknął 
stolem jaż sã zemia zatrzãsła.
- Më tuwò mieszkómë, jesmë dzecë òd lesnégò. Më sã ce 
bòjimë, leno nie rób nama nick złégò, a më so pùdzemë.
- A za kògò wa mie môta? Tak cos bë mie ani do głowë nie 
przëszło! Pòmóżta mie leno wrócëc dodóm.
- Dodóm? Gdze to je? Przecã të jes pòstacą z legendë? 
- Në i chcã tam wrócëc! W czeszeni miôł jem zaczarzóny 
gùzyczk, chtëren pòcarty trzë razë przeniese mie nazôd 
do mòjégò swiata. Leno mie gdzes tuwò wëpôdł. Pòmòżëta 
mie gò nalezc?
- Gwësno, że jo. Przecã na Gòdë kòżdi chce wrócëc dodóm – 
wërzekłë zgódno dzecë.

Za sztót w  sniegù Frãc nalôzł zelony gùzyczk i  dôł gò 
stolemòwi, chtëren wcyg pòcérôł sã pò łbie. Widzec, fest 
mùszôł sã ùderzëc.
- Në, dzãka, wa lëdze nie jesta równak taczi złi, jak jem 
mëslôł. Mògã ju wrócëc do se. 

Stolem pòcarł gùzyczk, a  sniég wkół zaczął krącëc sã 
jak òszôlałi. Zrobiło sã biôło i cëchò, a czej wszëtkò ùstało, 
stolema ju nie bëło. Dzecë jesz ni mògłë ùwierzëc, co 
przed sztócëkã miałë widzóné. Czë to bëła prôwda? Tegò 
ju nicht nie mdze gwësny. Grétka i Frãc wrócëlë dodóm na 
wieczerzã i spòtkanié z Gwiôzdorã.

KlAsA II-III sPÒDlECzNY szKÒłë

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i pòlsczégò jãzëka w Spòdleczny 
Szkòle w Łubnie.

Do swòjégò gòdowégò słowarza dodałë jesz jeden ma-
lënk – stolema, chòc nijak òn nie pasowôł do całoscë. Dlô 
nich ju na wiedno bãdze nôlepszim gòdowim wspòminkã 
i jich pòspólną krëjamnotą.

Tegò rokù Frãc i Grétka pierszi rôz widzelë, jak wëzdrzą 
Gòdë na Kaszëbach. Pòznelë Gwiôzdora, strojilë dankã, 
jedlë brzadową zupã, bëlë w  kòscele na pasterce, widze-
lë môłégò Jezëska w  kùmikù, spiéwelë kòlãdë, a  nawetka 
napòtkelë gwiżdżów. W przińdnym rokù téż chcą chòdzëc 
z gwiżdżama pò wsë. Wszëtkò to jima sã baro widzało i ju 
bëlë gwës, że Kaszëbë to nie je zwëczajny plac, le môl fùl 
milecznëch lëdzy, krëjamnotë, legendów i cëdownëch 
zwëków zrzeszonëch z Gòdama.

Spitô chto, co sã stało ze stolemã? Tegò nie wié nicht. 
Mòże wa wëmëslita, co sã z nim dali dzało?

Céle ùczbë:
•	 bògacenié i rozwijanié słowiznë sparłãczony 

z pòstacama z kaszëbsczich legendów,
•	 pòznanié abò przëbôczenié słowiznë sparłãczony 

z Gòdama i gòdowima zwëkama,
•	 rozwijanié jãzëkòwëch i plasticznëch ùmiejãtnosców;

Metodë robòtë
kôrbiónka i òpòwiôdanié, prôca z tekstã, słëchanié, 
czëtanié, plasticznô robòta
Fòrmë robòtë
indiwidualnô, razã z klasą
Didakticzné materiałë
mùltimedialnô tôfla, òdjimczi kamów na Kaszëbach, 
tekst pòwiôstczi, kôrtë prôcë (gòdowé bingò i òbrôzczi 
do wëcynaniô), nożiczczi, kléj, krédczi, biôłé kôrtczi A4, 
zsziwôcz
Jinszi scenarnik ò stolemach z „Naji Ùczbë”
Violetta Słomińskô-Bławat, „Stolemë”, nr 2 (154), gro-
micznik 2022.

CYG ÙCzBë

1. Szkólny witô sã z ùczniama i pitô sã jich, jaczé 
pòstace z kaszëbsczich legendów ju znają. Nieza-
nôleżno òd tegò, czë szkòlôcë wëmienią nazwã „sto-
lem”, szkólny pòkazywô ùcznióm na wëswietlaczu 
òdjimczi wiôldżich kamów, jaczé mòżna ùzdrzec na 
Kaszëbach. Pitô sã szkòłowników, czë wiedzą, skąd-
ka taczé kamë sã kòl nas wzãłë i pòspólną kôrbiónką 
naprowôdzô na temat stolemów i jich dzejaniô na na-
szi zemi wedle rozmajitëch legendów.

2. Szkólny czëtô ùcznióm pòwiôstkã i prosy jich  
ò zapamiãtanié, co òstało napisóné ò stolemie. 
Pò przeczëtanim rozdôwô tekst òpòwiôdaniô 
i rôczi do òdpòwiôdaniô na pëtania:
•	 Chto je ji bòhaterã (Frãc, Grétka i jich familiô)?
•	 W jaczim placu i czasu dzeją sã wëdarzenia (pôł-

nié Kaszëb, gòdowi czas)?
•	 Jaką pòstac z legendów spòtikają dzecë (stolema)?
•	 Co jesmë sã dowiedzelë ò stolemach z ti 

pòwiôstczi? 

3. Pò kôrbiónce szkólny prosy, żebë ùczniowie nalezlë 
w pòwiôstce słowa sparłãczoné z Gòdama: gwiôz-
dór, danka, czëp, gwiżdże, brzadowô zupa, Jezësk, 
kùmik, kòlãdë.

4. Szkólny zapisywô na tôflë wërazë, jaczé òstałë nala-
złé bez szkòlôków, a nad nima céchùje jesz wiãkszi 
nôdpis: Gòdë – mój môłi słowôrzk.

5. Szkòłownicë dostôwają biôłą kôrtkã i kôrtë prôcë 
(doparłãczoné na kùńcu scenarnika) z malënka-
ma zrzeszonyma z Gòdama. Biôłą kôrtkã skłôda-
ją na sztërë môłé dzéle i przecynają, żebë złożëc 
ksążeczkã. Szkólny pòdchôdô ze zsziwaczã, cobë 
kòżdémù spiąc wszëtczé kôrtë do grëpë. Jakno pierszą 
nôleżi wëkònac titlową starnã z nôdpisã: Gòdë – mój 
môłi słowôrzk i pòdpisac mionã i nôzwëskã aùtora, 
pòstãpno wôrt dopisac na kôrtkach numrë stronów. 

6. Z òtrzimónëch kôrtów prôcë, ùczniowie wëcynają leno 
òbrôzczi sparłaczoné z Gòdama i pòdpisëją wërazama 
napisónyma bez szkólnégò na tôflë (pùnkt 3). Mògą téż 
dodac swòje malënczi, jaczich ni ma na tôflë, tedë mùszą 
pòprosëc szkólnégò ò zapisanié wëbrónégò wërazu. 

7. Szkólny prosy, żebë jedna kôrtka w słowarzu òsta 
czëstô, bò na ni nacéchòwóny mdze  malënk, jaczi nie 
pasëje do słowiznë sparłaczony z Gòdama, le je zrze-
szony z pòwiôstką o stolemie. W tim placu szkòlôcë 
mają za zadanié namalowac stolema i to, co òn miôł 
zgùbioné (zelony gùzyczk).

8. Pò wëkònanim słowarzów szkólny rôczi szkòłowników 
do przeczëtaniô głosno wërazów, jaczé sã nalazłë 
w słowarzach. 

9. Na pòdrëchòwanié ùczbë szkólny rozdôwô ùcznióm 
kôrtë z òbrôzkama do grë w gòdowé bingò.
Przëbôcziwómë abò tłómaczimë reglë ti grë (nôleżi 
ùłożëc òbrôzczi w trzë rédżi i słëchac, jaczé słowa 
wëmieniwô szkólny. Jeżlë szkòlôk mdze miôł trzë sło-
wa wërzekłé bez szkólnégò w jedny rédze kòl sebie, 
mòże krziknąc BINGÒ).

10. Domôcô robòta dlô chãtnëch: pòmëslë, co dzało sã ze 
stolemã, czej dostôł nazôd swój gùzyczk? Òpòwiédz 
ò tim na pòstãpny ùczbie. 

Kôrtë prôcë òstałë wëkònóné przez aùtorkã w programie Canva.

 GÒDË - MÓJ MÔŁI SŁOWÔRZK

Gwiôzdór  gùzyczk  snieżélc  pasterka  czëp  brzadowô zupa 
môłi Jezësk  darënk  kùgla  danka  stolem  kùmik

 GÒDOWÉ bingÒ
Nôprzód przeczëtôj wërazë i wskażë pasowny òbrôzk:

danka, kùmik, snieżélc, zwónczi, kùgla, czëp, Gwiôzdór,
   
sniég, darënk.

Terô mòżesz wëcąc òbrôzczi i ùłożëc pò swòjémù    
w trzë rédżi. Słëchôj, jaczé wërazë wëpòwié szkólny. Jeżlë
môsz trzë òbrôzczi wërzekłé bez szkólnégò w jedny rédze,
mùszisz chùtkò krziknąc BINGÒ!

Fòrmë wëpòwiesców
(klasë IV–VIII)

Joana Ginter
Justinô Pòmierskô

Dzél 4. To béł baro piãkny dzéń.
Òpòwiôdanié (czãsc II)

Òpòwiôdanié, òsoblëwie ùsôdzkòwé, brëkùje systematiczny robòtë na ùczbach: nôpierwi ùczéń òdtwôrzô pòznóné 
historie i pòwtôrzô kómpòzycjowé strukturë (całé zdania, wërażenia), pòtemù adaptëje je w nowëch kòntekstach 
(zmiana czasu narracji òpòwiôdaniô, zmiana placu abò herojów itd.), kùreszce szlifùje pòznóné mòdła i ùsôdzô swòje 
gwôsné tekstë. Kòżdi etap robòtë wëmôgô dzélëkòwëch czwiczeniów. 
W didaktice jãzëka mòżemë rozjinaczëc sztërë ôrtë dzélëkòwëch czwiczeniów1:
a. kòncepcyjné czwiczenia – òglowô ùdba na robòtã, zrozmienié tematu, ùsadzenié zakresu trescë, fòrmë, adresata, 

fùnkcji i stilu wëpòwiescë;
b. pòszukùjącé czwiczenia – w zbiéranim trescë i jãzëkòwëch strukturów, co przënôleżą tematowi i fòrmie wëpòwiescë;
c. kómpòzycjowé czwiczenia – w pòrządkòwanim zebrónëch tresców wedle ùstalonëch reglów, rëchtowanié planu 

wëpòwiescë (òglowégò abò pòdrobnégò);
d. redakcjowé czwiczenia – w rëchtowanim akapitów i zdaniów (stilisticzné, słowiznowò-gramaticzné, pismienné).
Na ùczbach nót je robic wiele taczich pòdrobnëch czwiczeniów òb czas czëtaniô dokazów kaszëbsczich pisarzów.

Przikładowé dzélëkòwé czwiczenia do òpòwiôdaniô

1. Jaczé òpòwiôdanié mòże zrëchtowac na spòdlim wëbrónégò òdjimka? Zapisze swòjã ùdbã w czile pùnktach.
Wskôza: W czwiczenim pisaniégò òpòwiôdaniô wôrt je wëzwëskac kôrtë do prôcë metodą zwóną storytelling, np. 
„Story Bits” (https://mystorybits.com/pl/karty-storytellingowe-dla-dzieci) abò „Chyba śnisz!”. Szkòłownicë òpòwiôdają 
historie na spòdlim céchùnków – kòżdégò z òsóbna abò w cygù mëslowëch sparłãczeniów ùsadzonëch z czile kôrtów.

•	 herojowie: ........................................................................................................................................................................
•	 czas fabùłë: .....................................................................................................................................................................
•	 môl zdarzeniów: ..............................................................................................................................................................
•	 nôwôżniészé zdarzenia (co bëło przódë, a co pózni?): ..............................................................................................

Zdrzódło: https://pixabay.com.

2. Òkreslë, w chtërnëch dzélach òpòwiôdaniô – we wstãpie, w rozwiniãcym czë w zakùńczenim – mają sã nalezc te 
wëjimczi. Ùdokaznij swòj wëbiérk.

•	 I tak sã zakùńczëła mòja zëmòwô przigòda. Czedë jem òpòwiedzôł ò ni starszim, òni smielë sã baro długò. To bëłë 
nôlepszé ferie w mòjim żëcym.

•	 Jem żdôł niecerplëwie za zëmòwima feriama. Latos starszi bëlë zgòdą, żebë jô jachôł na spòrtowi òbóz. Jem czuł, 
że bëlno przeżëjã nen czas.

•	 Na czëpie bëło widzec czwioro lëdzy. Wtim më ùczëlë dzywny pòmión, chtëren brzëmiôł kąsk jak wëcé wôłka. 

1 R. Pawłowska, Metodyka ćwiczeń w czytaniu, Wydawnictwo UG, Gdańsk 2002, s. 242-243.

Fòrmë wëpòwiesców
(klasë IV–VIII)

3. Ùłożë wëjimczi òpòwiôdaniô w pasownym pòrządku.

�� A tam naprzód nôwiãkszé niusë: aùtołowé wëpôd-
czi, flégrowô katastrofa i jeden natrzasłi Amerikón 
strzélający z flintë do lëdzy. Tatk so fejn w zeslu se-
dzôł i spòkójno wzérôł.
�� Jesz pózni pòkôzelë jakąs manifestacjã. Lëdze szlë 
a wëkrzëkiwelë, wësok trzimelë transparentë, a ti, co 
nick nie trzimelë, zacyskelë piãscë. A mój tatk so se-
dzôł, wzérôł i gôdôł sóm do se: „Tak cos! Ala na!”.
�� Jô nôprzód sã chwilã namiszlôł, a tej jô òdrzekł: „To tak 
mie wskazywało, że całi swiat stoji na głowie, a jô jem 
richtich. To, co je zwëczajné, mie sã zdôwało dzywné”. 
Na to mój tatk przëcwierdzył: „Jo, jo, tak to prawie je, jak 
chtos mô rozëm òbrócony do górë nogama”.
�� Jô zwisôł trzë métrë nad zemią, bò nartama jô założił 
za gałąze. Jak jô wisôł na chójce głową w dół i z no-
gama ù górë, to pòd głową jô miôł zemiã, a nad noga-
ma niebò. A jak jô na to przëszedł, tej jô zarô dostôł 
fùl bùksë strachù. Szczescé tatk mie wnet z ti chójczi 
zjął, bò jô ju czuł, jak mie nodżi wëjéżdżają z bótów.
�� Nënka długo szkalowa. Nôbarżi na tatka, że òn wied-
no mùszi bëc swòjégò łba, a nie dô so nick wgadac. 
A jak òna sã ju përznã ùspòkòja, tej òna mie sã spita: 
„A jak cë sã tam w górze na ti chójce wisało?”. 
�� Pò pôłnim bëła jakôs debata. Sedzało sztërzech chłopów 
i jedna białka, i skôkelë so do òczów. Nôprzód gôde-
lë dosc spòkójno, pózni corôz głosni, pieklëlë sã corôz 
barżi, na òstatkù gôdelë wszëtcë narôz, jeden przez 
drëdżégò, nick ni mòżna bëło jima rozmiec. Tej tatk wëłą-
cził zdrzélnik, przëzdrzôł sã na mie i rzekł: „To wzéranié 
w zdrzélnik złómóny szpilczi nie je wôrt. Nie chcesz të 
jachac na nartë, co? Wiodro je fejn, w lese je sniegù fùl. 
Leno nënce nick nie rzeczë, że më jedzemë do lasa!”.
�� Pózni szła pòlitika. Mòcno znerwòwóny chłop, 
z òczama wëlazłima na wiérzch, dërchã wëwijôł 
rãkama i flot gôdôł. A tatk le wzdichôł: „A jenë jo”.
�� Tatk béł znerwiony jak nigdë dotąd. „Nic cë nie je? 
Bòli ce co?” – pitôł òn mie, jak jô ju béł na zemi. Wnet-
ka më doczurpelë sã jakòs do aùta. Ale nôgòrszé 
żdało nas doma.
�� W niedzelã przed pôłnim, jak wiedno, mój tatk sedzôł 
so w zeslu a zdrzôł w zdrzélnik. Òn chcôł wiedzec, co 
tam je nowégò czëc na swiece. Jô leżôł na pòdłodze 
w ti sami jizbie i przezérôł jakąs ksążkã. Jednym òkã 
jô òbzérôł tã ksążkã, a drëdżim wzérôł na òbrôzczi 
mërgającé w zdrzélnikù.
�� Wtim mëmka nas zawòła na pôłnié.
�� Z pòczątkù to nama czësto dobrze szło. Jaż pózni, 
czej më so fejn zjéżdżelë wąską stegną, òna nagle 
mòcno skrąca, a më nëkelë prosto. A to tam szło na 
dół jak z dakù! Tatk je cãżczi, temù to gò zarô wzãło 
przez mòc i òn spôdł w dół jak kamiéń, prosto pòd 
chójczi, w sniég. Jô jem dosc letczi i jak ta droga sã 
skùńcza, tej jô wëstrzelił w gòrã, w lëft, jak Małisz. 
Mòże jô bë téż jak Małisz wëlądowôł, leno na mòji 
drodze wërosła wiôlgô chójka. Tej jô na chwilkã zamkł 
òczë, a jak jô je òdemkł, tej swiat ju wëzdrzôł czësto 
jinaczi: nad mòją głową bëło biôło, a pòd nogama 
mòdro. Chójka ù górë mia grëbi ùzémk, a w dole, niżi 
mòjich nóg, czëp. A nôdzywniészé bëło to, że sniég 
z gałązów lecôł z dołu do górë!

pòdług J. Mamelsczi, Mack, s. 23-27 abò Do górë nogama, „Najô 
Ùczba” nr 4 (46).

Pòrządk akapitów: 2, 4, 11, 8, 10, 6, 3, 9, 1, 5, 7.
Bôczënk: Dlô szkòłowi robòtë je nôlepi, jak ùczéń 
(z drëchã abò dwùma drëchama, nié sóm) ùkłôdô tekst 
z akapitów, co je dostôł na czile apartnëch kôrtkach, jak no 
tpzw. rozsëpankã. Czedë tekst je zrëchtowóny, nót gò gło-
sno przeczëtac, a téż ùstalëc, ò czim abò ò kògùm òn je, 
i dac mù titel. Dzãka taczim dzejanióm ùczéń kònkretizëje 
nôwôżniészé zdarzenié (problem, pùentã òpòwiôdaniô) 
i lżi mù bãdze zrobic analizã wedle pòlétów: 1) wskażë 
wstãp, rozwiniãcé i zakùńczenié, 2) pòdczorchnij słowa 
i wërażenia tikającé sã czasu, 3) nalezë słowa, chtërne 
bùdëją napiãcé (ò tim bëła mòwa w I czãscë przë leżno-
scë tekstu W gòscënie ù króla Kaszëb [„Najô Ùczba” nr 9 
(161)]).

4. Òpòwiédz wedle planu, co sã stało. Chtërne pùnktë 
tikają sã wstãpù, chtërne – rozwiniãcô, a chtërne – 
zakùńczeniô? Dôj bôczënk, bë twòja wëpòwiesc bëła 
farwnô i cekawô.

Pùnkt planu Infòrmacje do 
wëzwëskaniô

1 Ùczniowie jadą na 
wanogã do Gduńska.

Jak stôri są ùczniowie? 
Wiele jich bëło? Skądka òni 
bëlë? Czim jachelë?

2 Dzecë szpacérëją pò 
gardze.

Jaczé bëło wiodro? 
Pò chtërnëch môlach 
chòdzëłë dzecë? Co 
òbzérałë? Co jima sã 
widzało nôbarżi?

3 Szkólnô merkô, że 
felëje dwùch knôpów.

W jaczim placu (i czedë) 
knôpi sã zgùbilë? Czedë 
szkólnô zmerkała, że jich 
felëje? Jak zachòwała sã 
reszta szkòłowników?

4 Dzecë razã ze 
szkólnyma szukają 
swòjich drëchów.

Jaką ùdbã na nalézenié 
miała szkólnô, a co 
chcelë zrobic jinszi? Gdze 
i jak długò òni szukelë 
knôpów? W jaczi spòsób 
to robilë?

5 Knôpi òstają nalazłi 
pòd sztaturą 
Swiãtopełka.

Czedë òni òstelë nalazłi? 
Chto jich zmerkôł? Jak 
wëzdrzało spòtkanié? 
Jak zachòwelë sã knôpi? 
Co czëłë dzecë? Jak 
pòdrechòwa to zdarzenié 
szkólnô?

6 Dzecë jadą nazôd 
z wanodżi.

Czim droga dodóm 
jinaczëła sã òd drodżi do 
Gduńska?

dr Joana Ginter
pòlonistka i absolwentka kaszëbsczi etnofilolo-
gii. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

Fòrmë wëpòwiesców
(klasë IV–VIII)

Przikładowé tematë wëpracowaniô – òpòwiôdaniégò

IV–VI
Mòja przigòda òb czas latnëch feriów.
Przigòda nad mòrzã / w lasu / w ògardze.
Wanoga do zoo / do Gduńska.
Jednégò razu w mòji szkòle... 
Tak sã zaczãła naja drëszba.
Pòwiôstka ò niegrzecznym pùjkù.
Ò biédnëchnym tuskù, chtëren nalôzł szczestlëwi dodóm.
Ò knôpie / królu, chtëren nie béł zgniłi.
Rôz, czedë tatk / wùja Môrcën / Aczipaka jachôł na swòjim 
kòle...
Wëprawa  pò skôrb.

VII–VIII
To bëłë cëdowné Gòdë. 
To bëła apartnô roczëzna.
To béł nadzwëkòwi dzéń.
Taczégò zdënkù lëdze nie zabôczą.
Béł òsoblëwie deszczowi i kòmùdny pòniedzôłk.
Stôré zdrzadło pamiãtô wiele.
Na górze ù mòji starczi.
Jedny nocë jô miôł / miała taczé snienié...

dr Justina Pòmierskô
didaktik pòlsczégò i kaszëbsczégò jãzëka, czerownik 
pòdiplomòwëch sztudiów „Nauczanie języka kaszub-
skiego” na Gduńsczim Ùniwersytece.

Adwentu gwiôzda sklëni na niebie 

Lëdzóm wiesc niese – Wóm sã rodzy Bóg

Czas sã wëbùdzëc z swëch jiwrów i trwóg

Król swiata w Gòdë chce przińc do cebie

W niebò tej wezdrzë òkã nôdzeje

Glorija redosné sã niese w swiat

Jezës na progù ju żdaje jak brat

Czë dôsz Mù serce za kùmk w Betlejem?

B. Ùgòwskô
  

Pełnëch ùbëtkù a Bòżi miłoscë Gòdów 
i niech nowi 2023 rok przëniese Wama leno to, co je dobré i snôżé, 

a prôca szkólnégò mdze codniową leżnoscą 
do dôwaniô bëlnégò swiadectwa ò kaszëbiznie. 

Wszëtczégò, co nôpiãkniészé żëczi 
Redakcjô „Naji Ùczbë” Mal. Joanna Koźlarska

WIéRztA

Wérónika Mierzwińskô

Wilëjô Nowégò Rokù

Wérónika Mierzwińskô  
sztudérka kaszëbsczi etnofilogii, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologii. Zajimô sã ma-
lënkama do kaszëbsczich ksążków i cządników.

Mal. Gréta Walasek

Biôłi sniég pòd pótą trzeszczi, 

Pùjk na drzewò wcygô miészczi. 

A w tëch miészkach mô jedzenié, 

Wszëstkò na drëchów żëczenié. 

Tam na górze je alpaka,

Kòl ni sedzy Aczipaka. 

Ùsmiechniãti zdrzą na niebò.

Na nim je cos cekawégò. 

Piãkné są te fajerwerczi, 

Chòc głosné wëdają zwãczi.

Wieczór łiskã ùmilają. 

Farwny pòkôz wszëscë mają.

Trzeba rok przëwitac nowi, 

Żebë dôł szczescé i zdrowié. 

Jaczé przigòdë przëniese? 

Tegò nie wié nicht na swiece. 


